
Mahasiswa UMK perlu rebut peluang untuk mencapai kejayaan

SERAMAI 28 mahasiswa tahun akhir Universiti Malaysia Kelantan (UMK) menyertai Program Latihan Pemantapan Graduan (GREAT), yang
berlangsung di Kem Desa Mahmood, Pasir Mas, Kelantan, pada 1 hingga 6 Julai 2012.

Program edisi kedua itu merupakan program inisiatif UMK untuk mahasiswa tahun akhir mendapatkan maklumat tepat tentang kehendak
pasaran semasa bagi membolehkan mereka berupaya mengetahui laluan kerjaya yang sesuai ketika mengikuti proses pengajaran dan
pembelajaran di Universiti.

Justeru itu, pelaksanaan Program Latihan Pemantapan Graduan (GREAT) untuk mahasiswa tahun akhir adalah platform berkesan dalam
membantu mereka mendapatkan maklumat tepat tentang kehendak pihak industri selaras dengan hasrat kerajaan untuk membangunkan
modal insan secara holistik.

Dekan Fakulti Keusahawanan dan Perniagaan (FKP), YBhg. Prof. Mohamed Dahlan bin Ibrahim, berkata pada masa yang sama Universiti
akan bertindak sebagai fasilitator yang membimbing dan melatih mahasiswa untuk melihat peluang pasaran kerja pada masa kini.

Beliau berkata, pihak Universiti telah menggariskan beberapa elemen untuk membantu mahasiswa tahun akhir agar mereka mempunyai
kemahiran keusahawanan dan berketrampilan, berani mengambil risiko, kreatif dan inovatif, berilmu pengetahuan serta berciri
kepemimpinan.

“Secara asasnya, mahasiswa tahun akhir perlu mengambil inisiatif untuk melakukan perkara-perkara yang memberi manfaat menerusi
beberapa aktiviti yang disediakan seperti penulisan resume, forum keusahawanan, tips temuduga, jungle trekking/night walk, latihan dalam
kumpulan dan taklimat pengajian pascasiswazah,” tegas beliau.

Beliau berkata demikian ketika menyempurnakan majlis perasmian program GREAT 2012 di Kem Desa Mahmood, Pasir Mas, Kelantan,
pada 1 Julai 2012. Menurut Prof. Mohamed Dahlan, pembangunan modal insan secara holistik yang dilaksanakan melalui program GREAT
ini adalah selari dengan ciri graduan yang telah digariskan oleh UMK sebagai persediaan fizikal dan mental untuk mahasiswa mampu
menghadapi cabaran bagi mendapatkan pengalaman, ilmu dan kemahiran pada program itu.

